
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Mudah-mudahan kehidupan kita sentiasa dalam rahmat Allah SWT. Suka untuk
saya mengingatkan saudara-saudara sekalian agar tidak melakukan perkara-perkara
yang lagha seperti berbual-bual dan berhentilah dahulu dari bermain telefon bimbit.
Dengar dengan tekun khutbah yang saya akan sampaikan pada hari ini. Mudah-mudahan
ia membawa banyak pengajaran kepada kita semua. Pada hari ini saya akan
menyampaikan khutbah bertajuk: “Ramadan Dinikmati, Al-Quran Direnungi”.

SIDANG JEMAAH YANG DIRAHMATI ALLAH,

Bersyukur kita ke hadrat Allah SWT kerana sehingga ke hari ini, iaitu 13 Ramadan, Allah
SWT masih lagi memberi kita peluang untuk menikmati Ramadan yang penuh berkat.
Mudah-mudahan Allah SWT terus memberikan kita kekuatan dan peluang untuk terus
melaksanakan amal ibadah terutamanya ibadah puasa dengan tenang, senang dan ikhlas

semata-mata kerana Allah SWT.

Besar ganjarannya bagi orang yang berpuasa dengan ikhlas. Sebuah hadis yang
diriwayatkan daripada Abu Hurairah radhiallahu anhu bahawa Rasulullah SAW

menyampaikan firman Allah SWT:

Maksudnya: “Setiap amalan anak Adam adalah untuknya, kecuali puasa. Sesungguhnya
puasa itu untuk-Ku, dan Aku sendiri yang akan memberikan ganjarannya. Dan puasa itu
adalah perisai. Maka apabila seseorang dari kamu berpuasa, janganlah dia berkata kotor
dan jangan pula dia berteriak-teriak. Jika ada seseorang mencacinya atau mengajaknya
bertengkar, hendaklah dia berkata: 'Sesungguhnya aku berpuasa'. Demi Zat yang jiwa
Muhammad berada dalam genggaman-Nya! Sungguh, bau mulut orang yang berpuasa
lebih harum di sisi Allah daripada bau kasturi. Bagi orang yang berpuasa ada dua
kebahagiaan: satu ketika dia berbuka dan satu lagi ketika dia bertemu dengan Tuhannya

kerana puasanya”. (Hadis riwayat Imam al-Bukhari dan Muslim)

SAUDARAKU YANG DIKASIHI SEKALIAN,
Kesempatan berada dalam Bulan Ramadan ini juga mari kita manfaatkan dengan
memperbanyak membaca dan merenungi maksud dari al-Quran al-Karim. la juga

mengambil keberkatan sempena penurunannya yang berlaku dalam bulan yang suci ini.

Allah SWT berfirman dalam Surah al-Bagarah ayat 185 yang saya bacakan pada awal
khutbah tadi:

‘Bulan Ramadan yang padanya diturunkan al-Quran, menjadi petunjuk bagi sekalian
manusia, dan menjadi keterangan-keterangan yang menjelaskan petunjuk dan

(menjelaskan) perbezaan antara yang benar dengan yang salah’.

Imam al-Qurtubi melalui Tafsir al-dami' li Ahkam al-Quran menjelaskan bahawa al-Quran
menjadi petunjuk kepada seluruh manusia dengan membawa hukum-hakam dan panduan
bagi kehidupan. Beliau turut menjelaskan bahawa Ramadan merupakan bulan ibadah dan
ketaatan yang meningkatkan hubungan dengan wahyu Allah SWT. Selain itu, turunnya al-
Quran menjadikan Ramadan sebagai bulan yang istimewa dan penuh keberkatan. Imam
al-Qurtubi turut menyatakan bahawa penurunan al-Quran dalam Bulan Ramadan juga
berkait rapat dengan puasa, yang mana puasa menjadi medium pembersihan jiwa untuk

manusia lebih mudah menerima hidayah al-Quran.

SAUDARAKU YANG DIKASIHI SEKALIAN,
Al-Quran sangat penting kepada kita kerana peranan utamanya ialah memberi petunjuk

kepada manusia.

Imam at-Tabari dalam Tafsir al-Jami’ al-Bayan menjelaskan bahawa al-Quran disebut
sebagai "huda" (petunjuk) kerana ia mengandungi panduan kehidupan, akidah, hukum-
hakam, dan etika sosial yang membawa manusia kepada kebahagiaan dunia dan akhirat.
Perkataan "bayyinat" pula bermaksud bahawa al-Quran memberikan bukti yang jelas
tentang kebenaran Islam. Manakala "al-furgan" bermaksud al-Quran memisahkan antara
kebenaran dan kebatilan, yang seterusnya membimbing manusia untuk membuat

keputusan yang betul dalam kehidupan.

Imam al-Qurtubi pula dalam tafsirnya menjelaskan bahawa al-Quran membawa petunjuk
kepada seluruh manusia, bukan hanya kepada umat Islam, kerana ia mengandungi prinsip
keadilan, kasih sayang, dan kebebasan yang sesuai untuk semua manusia. Hanya orang

yang beriman dan bertakwa akan memperoleh manfaat sepenuhnya daripada al-Quran.

Firman Allah SWT dalam Surah al-Bagarah ayat 2:
3



E.|J=.AK'M Khutbah Jumaat Ramadan Dinikmati, Al-Quran Direnungi
~ v =9 o
..‘, ~ . /»7/ -
%@ gved) LQJJ:/ Yv&}\ IS\ %

Maksudnya: “Kitab al-Quran ini, tidak ada sebarang syak padanya (tentang datangnya

dari Allah dan tentang sempurnanya); ia pula menjadi petunjuk bagi orang-orang yang
(hendak) bertakwa”.

SIDANG JEMAAH YANG DIKASIHI SEKALIAN,
Al-Quran turut memainkan peranannya sebagai penyelesai bagi setiap masalah yang

dihadapi oleh manusia.

Allah SWT berfirman dalam Surah an-Nahl, ayat 69:

Maksudnya: “dan Kami turunkan kepadamu al-Quran menjelaskan tiap-tiap sesuatu dan
menjadi hidayah petunjuk, serta membawa rahmat dan berita yang menggembirakan, bagi

orang-orang Islam”.

Bermacam bentuk ujian, cabaran dan permasalahan yang kita hadapi dalam menjalani
kehidupan di dunia ini. Maka, jangan sekali-kali kita tinggalkan al-Quran lebih-lebih lagi

dalam Bulan Ramadan ini.

Imam Muslim meriwayatkan sebuah hadis yang sangat jelas tentang kelebihan dua

perkara ini (iaitu puasa dan aI-Quran) Sabda Rasulullah SAW:

Maksudnya: “Puasa dan al-Quran akan memberi syafaat kepada seorang hamba pada
hari kiamat. Puasa berkata: 'Wahai Tuhanku! Aku telah menghalangnya dari makan dan
syahwat pada siang hari, maka berilah aku izin untuk memberi syafaat kepadanya'. Dan
al-Quran berkata: '‘Aku telah menghalangnya dari tidur pada waktu malam, maka berilah

aku izin untuk memberi syafaat kepadanya'. Maka keduanya akan memberi syafaat”.



E.|J=.AK'M Khutbah Jumaat Ramadan Dinikmati, Al-Quran Direnungi

Lihatlah betapa besarnya kedua-dua perkara ini yang nanti akan memberi syafaat pada
hari akhirat. Maka berusahalah melaksanakan ibadah puasa dengan sempurna dan
bacalah al-Quran dan renungi maksudnya. Sesungguhnya al-Quran telah tersedia
memberikan banyak solusi kepada permasalahan hidup baik masalah yang dihadapi oleh

individu, keluarga, mahupun dalam hal kenegaraan seluruhnya.
Justeru, mengakhiri khutbah pada hari ini, saya rumuskan beberapa perkara:

Pertama: Puasa adalah perisai. Allah SWT sendiri yang memberi pahala puasa kepada
hamba-hamba-Nya. Maka, berpuasalah dengan sebenar-benar yang dikehendaki syarak.
Kedua: Ramadan merupakan bulan penyucian jiwa. Dengannya, manusia akan lebih
mudah menerima pesanan yang terdapat dalam al-Quran al-Karim.

Ketiga: Al-Quran memiliki penyelesaian bagi setiap masalah sama ada yang dihadapi
oleh individu, keluarga atau negara keseluruhannya. Tidak ada keraguan sedikit pun

padanya kerana ia kalam Allah SWT buat panduan kita semua.

Renungkan firman Allah SWT dalam Surah al-Israa’ ayat 82:

Maksudnya: “Dan Kami turunkan dengan beransur-ansur dari al-Quran ayat-ayat suci
yang menjadi ubat penawar dan rahmat bagi orang-orang yang beriman kepadanya; dan
(sebaliknya) al-Quran tidak menambahkan orang-orang yang zalim (disebabkan

keingkaran mereka) melainkan kerugian jua”.

KHUTBAH KEDUA

Ya Allah! Ampunilah segala dosa kami. Bantulah umat Islam yang tertindas di mana-mana
jua terutamanya buat saudara kami di Palestin. Ya Allah! Berilah mereka kekuatan dan
kemenangan dalam menghadapi musuh, Sesungguhnya hanya Engkau Yang Maha
Berkuasa. Ya Allah! Perbaikilah segala urusan kami dan urusan-urusan yang memberi
kebaikan kepada umat Islam. Satukanlah hati kami seluruh umat Islam dan singkirkanlah
perpecahan yang timbul dalam kalangan kami. Ya Allah! Limpahkanlah rahmat-Mu ke atas
kami dan jangan jadikan kami termasuk orang-orang yang terhalang dari nikmat-Mu. Ya
Allah! Angkatlah dan jauhkan kami dari kemurkaan-Mu, marabahaya, bala bencana,
kesengsaraan, kemarau, banjir, kezaliman, kesesatan, gempa bumi, angin ribut yang
membinasa, kejahilan, baik yang nyata mahupun yang tersembunyi. Ya Allah! Bimbinglah
kami ke jalan yang Engkau redhai. Hanya kepada-Mu jua Ya Allah, tempat kami mengadu

dan memohon pertolongan.

